
Fayzullo QOSIMOV Mavluda QOSIMOVA 
Buxoro davlat universiteti 

boshlang‘ich ta’lim metodikasi 

kafedrasi dotsenti 

Buxoro davlat universiteti 

boshlang‘ich ta’lim metodikasi 

kafedrasi katta o‘qituvchisi 

 

KO‘PAYTIRISH VA BO‘LISHGA DOIR MASHQLAR TIZIMINI TUZISH BO‘YICHA 

BO‘LAJAK BOSHLANG‘ICH SINF O‘QITUVCHILARI UCHUN USULIY TAVSIYALAR 
 

Maqolada boshalng‘ich sinf o‘quvchilariga ko‘paytirih va bo‘lish amallarini tushuntirishning eng 

qulay va ratsional usullari yorilgan. Bu usullar boshlang‘ich sinf o‘qituvchilari uchun muhim tavsiya 

sifatida keltiriladi. 

На этой статъю разроботано самый удобный и рациональный способ объяснить учащимся 

начальных классов операции умножения и деления. Эти методы являются важными 

рекомендациями для учителей  начальной школы. 

The article explores the most convenient and rational ways to explain the multiplication and division 

operations to elementary school puples. These methods are  given as important recommendations for 

primary school teachers. 

Kalit so‘zlar: arifmetik amallar, qo‘shish, ayirish, ko‘paytirish, bo‘lish, matematik mashq, topshiriq, 

masala, interfaol usullar, matematik masala,  

Ключевая слова: арифметические действа, сложение, вычитания, умнажения, деление, 

математические упражнения, задача, интерактивние методи, математические задачи. 

Key words: arifmetik assignment, slojenie plus algebraic materials, equations and inequalities, right 

rectangle, circle, Rectangular face, verbal calculation methods, exezample, arithmetic operations, addition, 

multiplication, multiply, division. 

 

Boshlang‘ich sinf o‘qituvchisida hisoblash malakasining shakllanishida ko‘paytirish va bo‘lishga doir 

mashqlar muhim ahamiyat kasb etadi. Ammo mashqlar xilma-xil, qanday ketma-ketlikda mashqlarni 

o‘quvchilarga bajartirish maqsadga muvofiq? Bunday mashqlar tizimini tuzish bo‘yicha bo‘lajak 

boshlang‘ich sinf o‘qituvchilariga ayrim usuliy tavsiyalarni keltiramiz:  

1. Har bir bo‘lajak boshlang‘ich sinf o‘qituvchisi boshlang‘ich sinf matematika o‘quv dasturi va DTS 

talablarini puxta bilishi, jumladan, 2-sinfda “Ko‘paytirish va bo‘lish” mavzusi yuzasidan o‘tiladigan nazariy 

materiallar izchilligini bilishi zarur. 

2-sinfda “Ko‘paytirish va bo‘lish” mavzusi darslikning 105-sahifasidan boshlanib, o‘quv yilining 3-, 

4-choraklarida o‘tilishi, unda, jami 80 soatlik dars mashg‘ulotlarining o‘tilishi, asosan, ko‘paytirish va 

bo‘lish amallari mazmuni bilan o‘quvchilar tanishtirilishi, unga doir mashqlarni bajarishga o‘rgatish 

ishlarini, ko‘paytirish va bo‘lish amallari ishtirok etgan ifodadagi hadlarning shakllanishi, butunni teng 

qismlarga bo‘lishga doir mashqlarning bajarilishi, ko‘paytirishning o‘rin almashtirish xossasi, unga doir 

mashqlarning bajarilishi, ko‘paytirish va bo‘lish amallari hadlarini topishga doir mashqlarning bajarilishi, 0, 

1, 10 sonlari ishtirokida ko‘paytirish va bo‘lishni o‘rgatishga doir mashqlarning bajarilishi kabi o‘quv 

holatlarini tashkil etish, o‘rgatish o‘qituvchi zimmasidagi muhim vazifalardan biri sanaladi. 

2. Ko‘paytirish va bo‘lishga doir mashqlar tizimini tuzishda o‘qituvchi quyidagi tamoyillarga rioya 

qilishi maqsadg muvofiq; 

a) har bir tuziladigan mashq o‘quv materiali mazmuniga mutanosib bo‘lishi shart. Ko‘paytirish va 

bo‘lishga doir tuziladigan har bir mashq mazmuni o‘tiladigan tushunchaga mos bo‘lishi kerak. Masalan, 

o‘qituvchi ko‘paytirish bilan o‘quvchilarni dastlabki tanishtirishda, bir xil qo‘shiluvchilarning yig‘indisini 

topishga oid mashqlar berilib, ularni ko‘paytmaga aylantirish so‘raladi. 

2+2+2+2+2=10   2•5=10 

b) har bir tuziladigan mashq o‘quvchilarning yoshi, qiziqishi, real o‘qish imkoniyatlariga mos bo‘lishi 

kerak. 

Bu tamoyil o‘quvchilarni o‘quv –biluv faoliyatini tashkil etish, boshqarish, nazorat qilish talablarini 

amalga oshirishga mo‘ljallangan. Shu tufayli o‘quvchilarni matematika o‘rganishga qiziqishlarini oshirish, 

mustaqil ijod qilish layoqatini o‘stirish, topshiriqlarni o‘quvchining real o‘qish imkoniyatlariga moslashtirish 

talablari asosida o‘tkaziladi. Masalan, ko‘paytirishning o‘rin almashtirish qonuni bilan o‘quvchilar 

tanishtirilar ekan, kichik sonni katta songa ko‘paytirishga qaraganda, katta sonni kichik songa ko‘paytirish 

qulayligini amalda bajarib, misollar yechishga tatbiq qilinadi. 2-sinfda jadval holdagi ko‘paytirish bilan ish 

yuritilar ekan, ko‘paytirishning o‘rin almashtirish qonuni quyidagi xususiy misollarda tatbiq qilinadi. 

2•7=2+2+2+2+2+2+2 

7•2=7+7                             2•7=7•2 

Agar shu qonun 3•12 yoki 12•3 misollar uchun tatbiq qilinadigan bo‘lsa, bu jadvaldan tashqari 

ko‘paytirish bo‘lgani uchun bunday mashqlar 3-sinfda tanishtiriladi, 2-sinf o‘quvchilari o‘qish imkoniyatiga 

mos emas. 

d) tuziladigan mashqlar ta’lim jarayoni bosqichlariga mos bo‘lishi kerak. Bu tamoyilga binoan 

mashqlarni ta’lim jarayoni bosqichlariga bog‘liqligi hisobga olinadi. Masalan, shunday mashqlarni qaraymiz. 

1) misolni yeching: 4+4+4 

2) yig‘indini toping: 5+5+5+5  

3) yig‘indini ko‘paytma shaklida yeching.  

5+5+5+5                                       4+4+4 

1- va 2-mashqlar 3-mashq uchun tayyorlov mashqi vazifasini o‘taydi. O‘quvchi dastlab 1-mashqni 

bajaradi, 4+4+4 misolini yechib javobini topadi. 2-mashqda esa endi yig‘indi qiymatini topadi. 3-misolda esa 

bir xil qo‘shiluvchilar yig‘indisini ko‘paytma shakliga aylantirib, shakl almashtirib bajariladi. 

5+5+5+5=5•4                     4+4+4=4•3 

Shunisi e’tiborliki, o‘quvchilar mashqni bajarib turib, aynan teng ifodalarni turli shakllari bilan 

tanishib boradilar. Yuqoridagi mashqlarda chap tomonda yig‘indi, o‘ng tomonda ko‘paytma turibdi. 

Ularning sonli qiymatlari teng bo‘lgani uchun ular tenglik ishorasi bilan birlashtirilgan. 

2. Tuziladigan mashqlar bir-biriga bog‘liq bo‘lishi kerak. Bu tamoyil shuni bildiradiki, o‘qituvchi har 

bir mashqni o‘quvchilarga havola qilishdan oldin, undan oldingi bajariladigan mashqlar bilan bog‘liqligini 

inobatga olishi zarur. Masalan, o‘quvchi 36:4=9 misolini yechib, uning to‘griligini tekshirish uchun 4•9=36 

ni bajaradi. Bo‘lishni ko‘paytirish bilan tekshirish yoki, aksincha, ko‘paytirishni bo‘lish bilan tekshirishga 

tayyorlaydi. Bunday mashqlar o‘zaro bog‘liq mashqlardir. Matematikaning juda kio‘p tushunchalari o‘zaro 

bog‘liq mashqlar tizimini bajarish tufayli o‘rganiladi. 

3. Tuziladigan mashqlar bir-birini to‘ldirishi zarur. Bu tamoyilga rioya qilish yo‘li bilan 

o‘quvchilarning o‘zlashtirish ishining davomiyligi amalga oshiriladi. Shu bilan birga bu tamoyil 

mashqlarning osonligi va qiyinligini, sodda va murakkabligini bajarish mo‘ljali sanaladi. Mashqlarning 

soddaligi va murakkabligini obyektiv hodisa sifatida tushunamiz. Masalan, quyidagi mashqlarni bajaring: 

1) misolni yeching: 6+6 ,7+7, 5+5, 8+8 

2) yig‘indini toping: 6+6 ,7+7, 5+5, 8+8 

3) qo‘shishni ko‘paytirish bilan almashtirib yozing. 

4+4,   5+5,   6+6,    7+7,    8+8 

4) javobi bir xil bo‘lgan misollarni ko‘chirib yozing: 

2+2+2,                                  3+3,                1•6 

3+3+3,                            12:2,               18-6=6 

5) javobi bir xil bo‘lgan misolarni ko‘paytma shaklida ifodalang. 

6+6                     2+2+2+2+2+2               3+3+3 

4+4+4                     1+1+1+1+2+2+2+2       9+9 

Ushbu mashqlardan 1-3-mashqlar sodda mashqlar jumlasiga kiradi, ulardagi har bir misolda bitta 

o‘quv elementi bajariladi. Masalan 6+6=12 yoki 3-misolda 6+6=6∙2 deb o‘quv topshirig‘i tez bajariladi. 4-, 

5-mashqlar murakkab mashq bo‘lib, ularni bajarishda bir nechta o‘quv elementlari bajariladi. 4-mashqni 

bajarishda berilgan misollarni yechish ular ichidan javobi bir xil bo‘lgan misollarni alohida guruhlab, ularni 

ko‘chirib olib, yechimlarini yozish kabi o‘quv elementlari bajariladi. 5-mashqda esa misollarni yechish, ular 

ichidan javobi 12 chiqadiganlarini alohida guruhlash, har bir misolni yig‘indi shaklida berilgan misolni 

ko‘paytma shaklida ifodalash kabi qator o‘quv elementlari bajariladi. Shu jarayonlar asosida ularni murakkab 

mashq turkumiga kiritish mumkin. 

Agar mashqlarni sodda va murakkabligi obyektiv bo‘lsa, ularning oson va qiyinligi subyektiv 

hodisadir. O‘quvchilar mashqlarni bajarishlari natijasida qiyin misollar ham ular uchun oson mashqlarga 

aylanib boradi. 

3. Ko‘paytirish va bo‘lishga doir mashqlar tizimini tayyorlashda o‘quvchilar o‘quv faoliyatlarini 

tashkil etish shakllariga alohida e’tibor qaratishlari lozim. Beriladigan mashqlar butun sinf o‘quvchilar 

jamoasigami yoki alohida o‘quvchilargami? Shuni nazarda tutib o‘qituvchi tabaqalashtirilgan ta’limdan 

mohirona foydalanishi mumkin. O‘quvchilar o‘quv faoliyatlarini tashkil etishning turli xil ko‘rinishlarini 

birga, ularning mutanosibligini inobatga olgan holda tashkil etish mumkin bo‘ladi. Bu ish o‘qituvchidan 

ancha mahoratni talab qiladi. Ko‘paytirish va bo‘lishga xos tushunchalarni dastlabki tanishtirish jarayonida 

mashqlarni umumsinf muhokamasiga havola qilish maqsadga muvofiq bo‘ladi. Agar tushuncha 

mustahkamlash xarakterida bo‘lsa, mashqlarni alohida guruhlar jamoasiga va o‘quvchilarga yakka holda 

ishlashlarini nazarda tutgan holda mashqlar tuzish va o‘quvchi muhokamasiga havola qilish mumkin. 

4. Mashqlar tuzish jarayonida o‘quvchi qiziqishi, ishtiyoqmandligi ijodiy yondashishini nazarda tutish 

muhimdir. Mashqlar qanchalik mantiqiy, qiziqarli topqirlikka undash shaklida tuzilgan bo‘lsa, o‘quvchi 

shunchalik qiziqib, mustaqil bajarishga harakat qiladi. Sodda misol tarzida bajariladigan mashqlar o‘quvchi 

xotirasidan chetga chiqmaydi. Topqirlikka doir biluv, ijodiy mashqlar o‘quvchi tafakkurini rivojlantiradi. 

Bu xil mazmundagi 2 xil mashqni ko‘ramiz. 

1-mashq. Misollarni bajar: 

6+6,                    6+6+6,                          6+6+6+6 

Bu mashq bir xil qo‘shiluvchilarni qo‘shishga doir. O‘qituvchi bunday mashqlarni bajarib, ularni 

ko‘paytma tarzda bajarishlarini aytishi orqali yuqoridagi misollarni o‘quvchilar quyidagicha yozadilar:  

6+6=6•2 

6+6+6=6•3 

6+6+6+6=6•4 

O‘quvchilarga quyidagi mashqni ijodiy mashq tarzida ham berish mumkin. 

2-mashq 6 soni va (+) amali yordamida misollar tuzing. Bunda o‘quvchi dastavval fikrlab 6 va (+) 

amali yordamida misolni mustaqil tuzishga harakat qiladi. 

6+6,                 6+6+6,                     6+6+6+6 

kabi misollar tuzadi. Ularni ko‘paytma tarzida yechish so‘ralsa, oldingi mashq yechimiga har xil 

variantni beradi. 

5. Mashqlar va ularning tizimini tuzishda o‘quvchilar tomonidan ularni bajarilishini ta’minlashda 

interaktiv materiallardan unumli foydalanish ta’lim samaradorligini oshirishga xizmat qiladi. “Aqliy hujum”, 

“6+6+6”, “Klaster”, “Orgnayzer’, “Zona betli zukko”, “Venn”, “Baliq skleti” kabi interfaol metodlardan 

foydalanib turli mazmundagi mashqlarni tuzish va uni o‘quvchilar bajarishi natijasida ular o‘rganilgan 

tushuncha to‘g‘risida to‘liq ma’lumot olib, bilim, malaka va ko‘nikmalarga ega bo‘ladilar. Masalan, sinf 

o‘quvchilari ko‘paytirish hamda bo‘lish mavzusini o‘rganib bo‘lganlaridan keyin, sinf jamoasini 2 guruhga 

ajratib, bir guruhga “ko‘paytirish”, ikkinchi guruhga “bo‘lish” atamalarini doska o‘rtasiga yozib, shu 

tushunchaga xos bo‘lgan barcha tushunchalar ro‘yxatini bo‘lishga doir qator so‘zlarni yozib, har bir so‘zga 

alohida sharh so‘rash orqali o‘quvchilarning ko‘paytirish va bo‘lishga doir bilim, malaka va ko‘nikmalari 

mustahkamlanadi.  

Mavzuni mustahkamlash maqsadida tezkor savollarni “Aqliy hujum” tarzida o‘quvchilarga havola 

qilish orqali ularni ko‘paytirish va bo‘lishga doir bilim, malaka va ko‘nikmalari mustahkamlanib boriladi. 

Bunday savollar qatoriga quyidagilarni kiritish mumkin 

- Qachon ko‘paytma birga teng? 

- Qachon ko‘paytma 1-ko‘paytuvchiga teng bo‘ladi? 

- Birinchi ko‘paytuvchini 2-marta orttirganda ko‘paytma qanday o‘zgaradi?  

- Birinchi ko‘paytuvchi 2 marta orttirildi, ikkinchi ko‘paytuvchi ikki marta kamaytirildi, natija qanday 

o‘zgardi? 

- Qachon ko‘paytma 0 ga teng bo‘ladi? 

- Qanday 2ta sonning yig‘indisi ularning ko‘paytmasiga teng? 

- Qachon bo‘linma bo‘linuvchiga teng bo‘ladi? 

- Qachon bo‘linma 1ga teng bo‘ladi? 

- Bo‘linuvchi ikki marta ortdi, bo‘linma qanday o‘zgardi? 

- Bo‘luvchi ikki marta ortdi, bo‘linma qanday o‘zgardi? 

- Bo‘linuvchi ikki marta ortdi, bo‘luvchi 2 marta kamaydi, bo‘linma qanday o‘zgardi? 

Bunday savollarni ko‘plab tayyorlab, o‘quvchilarni bu savollarga javob berishga undash ularning 

fikrlash qobiliyatlarini o‘stiradi. Bu ko‘paytirish va bo‘lishga doir bilim, ko‘nikma, malakalarni 

mustahkamlab boradi. 

6. Ko‘paytirish va bo‘lishga doir mashqlar tizimini tuzishda o‘qituvchi keyingi bosqich jadvaldan 

tashqari ko‘paytirish va bo‘lishni o‘rganishga doir tayyorlov ishlarini olib borishi maqsadga muvofiqdir. 

O‘quvchi 100 ichida jadvalli ko‘paytirish va jadvalli bo‘lishni puxta o‘rgansa, bu uning kundalik 

malakasiga aylansa, o‘quvchi jadvaldan tashqari ko‘paytirish va bo‘lishni tez tushunadi. 

